
Là ti dovevi star per te castigo

     Finchè dura sta buzzera del mondo

     E a la tromba de l'anzolo nemigo

     Sepelirte nel baratro profondo.

Oro la gò con ti, con ti me inquieto

     Che ti xè dai to loghi saltà fora

     Per coronmperne el cuor col to licheto

     Più micidial del vaso de pandora.

Mago buzzaradon che arso ti fà

     Ogni lavro mortal de la to sè

     Che scrito nel to Codice ti gà

     De sta vita son mi anima e rë.

Che ti converti in giazzo tuti i cuori

     Che semenza ti xè de tanti afani

     Che ti ne vol birbanti e traditori

     Che ti ne fa crepar prima dei ani.

L'omo per causa toa no xè contento

     De andar fin dove el trova tera soda

     Ma el solca oceani, e col favor del vento

     El navega del mar l'imensa broda.

Indarno inviperii da le so grote

     I venti se scaena, e sgionfa el muso

     Tonizza el ciel, precipita la note

     Ne averto più ghe xè a le stele un buso,

La morte lo circonda, el cuor ghe bate

     Coi fulmini vien sozo la tempesta

     Se ghe strenze de fufa le culate

     L'è zà coi ochi fora de la testa.

Ma l'oro ghe stà in cuor l'oro tien dreta

     In mezzo tanti spasimi la barca

     E soto la virtù de sto pianeta

     De l'oro in cerca a novi lidi el varca.

